
Annotatsiya. Mazkur maqolada Xorazm xalq san’atida oilaviy qadriyatlarning ifodalanishi etnografik va madaniy-
antropologik yondashuv asosida tahlil qilinadi. Xususan, baxshichilik, xalfachilik, maqom ijrochiligi, xalq 
qo‘shiqlari va marosimiy raqslar misolida oila, nikoh, ota-ona hurmati, avlodlar davomiyligi hamda oilaviy sadoqat 
g‘oyalari qanday badiiy ifodalanganligi o‘rganiladi. Tadqiqot natijalariga ko‘ra, Xorazm xalq san’ati nafaqat estetik 
hodisa, balki jamiyatning ma’naviy-axloqiy qadriyatlarini avloddan avlodga yetkazuvchi muhim ijtimoiy institut 
sifatida ham faoliyat yuritib kelgan. 

Abstract. This article analyzes the expression of family values in Khorezm folk art from ethnographic and cultural-
anthropological perspectives. In particular, the study examines how ideas of family, marriage, respect for parents, 
generational continuity, and marital loyalty are artistically represented in the traditions of epic performance 
(bakhshi), khalfa performance, maqom music, folk songs, and ritual dances. The findings show that Khorezm folk 
art functions not only as an aesthetic phenomenon but also as a social institution that transmits moral and cultural 
values from generation to generation. 

KIRISH. Zamonaviy etnologiya va madaniy antropologiya fanlarida xalq san’ati nafaqat 

estetik hodisa, balki ijtimoiy ongni shakllantiruvchi tizim sifatida talqin qilinmoqda. Shu nuqtai 

nazardan qaraganda, Xorazm xalq san’ati o‘zbek xalqining oilaviy qadriyatlari, ijtimoiy 

me’yorlari va axloqiy qarashlarini aks ettiruvchi hamda ularni mustahkamlovchi muhim 

madaniy institut hisoblanadi. An’anaviy jamiyatda oila – ijtimoiy tuzilmaning asosiy bo‘g‘ini 

bo‘lib, uning barqarorligi jamiyatning umumiy rivojlanishiga bevosita ta’sir ko‘rsatadi. Shu 

sababli xalq san’atida oila bilan bog‘liq qadriyatlarning ifodalanishi tasodifiy emas, balki tarixiy 

zarurat natijasidir. 

Xalq san’ati har bir xalqning tarixiy xotirasi, ijtimoiy tajribasi va ma’naviy qadriyatlarini 

aks ettiruvchi muhim madaniy hodisa hisoblanadi. O‘zbek folklorining hududiy maktablari 

orasida Xorazm xalq san’ati an’analari o‘zining qadimiyligi, boy repertuari va marosimiy 

tizimining uzviy bog‘liqligi bilan ajralib turadi. Xorazm hududida shakllangan baxshichilik, 

xalfachilik, maqom ijrochiligi, xalq qo‘shiqlari va marosimiy raqslar xalqning turmush tarzini, 

ijtimoiy munosabatlari hamda ma’naviy qadriyatlarini aks ettirib kelgan. Xususan, oilaviy 

qadriyatlar – beshik to‘yi, sunnat to‘yi va nikoh marosimlari va ular bilan bog‘liq urf-odatlar; 

ota-onaga hurmat, keksalarni hurmat qilish, oilaviy baxt, farzand tarbiyasi va do‘stga sadoqat 

kabi tushunchalar xalq san’atidagi muhim mavzular qatoriga kiradi. Bu qadriyatlar xalq 

qo‘shiqlari, dostonlar, marosimiy ijrolar hamda ayollar folklori orqali badiiy obrazlar 

yordamida ifodalanib, avloddan avlodga yetkazib kelinmoqda. 

TADQIQOT METODOLOGIYASI  

Mazkur tadqiqotda madaniy-antropologik, qiyosiy-tarixiy hamda etnografik tahlil 

usullaridan foydalanildi. Xalq san’ati namunalari va ulardagi qadriyatlarni o‘rganishda quyidagi 

manbalar jalb etildi:  

1. Epik matnlar tahlili: Xorazm baxshilik an’analariga xos bo‘lgan “Go‘ro‘g‘li”, “Oshiq 

G‘arib va Shohsanam”, “Kuntug‘mish”, “Alpomish” dostonlaridagi oilaviy sadoqat, nasl 

davomiyligi va ota-onaga hurmat motivlari tarkibiy tahlil qilindi. 

2. Dala yozuvlari va intervyular: Ayollar folklori bo‘lmish xalfachilik san’atidagi 

mavzular bevosita dala tadqiqotlari natijalariga tayangan holda o‘rganildi. Xiva va boshqa 

hududlarda ijod qiluvchi an’anaviy xalfalar (Manzura xalfa, Yulduz xalfa, Shahlo xalfa hamda 

maktab o‘qituvchisi S. Qozoqova) repertuaridan yozib olingan qo‘shiqlar semantik tahlilga 

tortildi. 

3. Marosimlar kuzatuvi: To‘y va nikoh marosimlari, “Yor-yor” va kelin salom 

odatlarining ijtimoiy amaliyotdagi funksiyasi jamiyatshunoslik mezonlari asosida baholandi. 

NATIJALAR. 

Xorazm qadimdan Markaziy Osiyoning yirik madaniy markazlaridan biri bo‘lib kelgan. 

Hududda rivojlangan xalq og‘zaki ijodi, musiqa va raqs an’analari xalqning turmush tarzini, 

marosimlar tizimi va ma’naviy qadriyatlarini aks ettirib keladi. Tadqiqotchilarning 

ta’kidlashicha, Xorazm xalq san’ati tizimi asosan quyidagi yo‘nalishlarni o‘z ichiga oladi: 

baxshichilik (dostonchilik), xalfachilik (ayollar folklori), maqom ijrochiligi, marosimiy 

qo‘shiqlar va xalq raqslari [1]. Mazkur san’at shakllari, ayniqsa, nikoh marosimlari, to‘y sayillari, 

xalq bayramlari va boshqa jamoaviy tadbirlarda muhim rol o‘ynagan. Xalq san’ati orqali 

jamiyatda mavjud bo‘lgan axloqiy me’yorlar, jumladan oilaviy qadriyatlar yosh avlodga 

yetkazilgan. 

Xorazm baxshichilik maktabi o‘zbek dostonchilik an’analarining muhim markazlaridan 

biri hisoblanadi. Xorazm baxshichilik maktabi epik tafakkurning eng muhim ifodalaridan biri 

hisoblanadi. Dostonlarda oilaviy qadriyatlar quyidagi asosiy yo‘nalishlarda namoyon bo‘ladi:  

1. Nasl davomiyligi va ajdodlar merosi – epik qahramonning kelib chiqishi uning 

ijtimoiy maqomini belgilovchi asosiy omil sifatida tasvirlanadi. 

2. Ota-onaga hurmat– qahramonning harakati ko‘pincha ajdodlar sha’nini himoya 

qilish bilan bog‘lanadi. 

3. Sadoqat va oilaviy burch – Qahramonning shaxsiy manfaatlari ko‘pincha oilaviy 

burchdan ustun qo‘yilmaydi. Shu jihatdan baxshichilik san’ati oilaviy qadriyatlarni epik ideal 

darajasiga ko‘targan madaniy mexanizm sifatida namoyon bo‘ladi. 

Baxshilar tomonidan ijro etiladigan dostonlar ko‘pincha muhabbat, sadoqat va oilaviy 

burch mavzulariga bag‘ishlanadi. Masalan, “Oshiq G‘arib va Shohsanam” [2; B.67-78], 

“Go‘ro‘g‘li” [3], “Kuntug‘mish” [4], “Alpomish” [5] kabi dostonlarda qahramonlarning sevgi va 

oilaviy sadoqat yo‘lidagi kurashlari tasvirlanadi [6]. Ushbu dostonlarda sevgiga sadoqat, ota-

onaga hurmat, oilani himoya qilish, avlod davomiyligi, do’stlik va boshqa oilaviy qadriyatlar 

alohida aks etadi. Xususan, Go‘ro‘g‘li dostonida va uning do‘stlari orasidagi munosabatlar ham 

dostonning muhim qismi hisoblanadi. Go‘ro‘g‘lining o‘z do‘stlariga xuddi otasi kabi g‘amxo‘rlik 

qilishini, ularga mehr ko‘rsatishini ko‘rishimiz mumkin, bu esa xalqlar o‘rtasida og‘a-inilarga 

xos qahramonlik tushunchasini o‘zida mujassamlashtiradi. Bu obrazlar orasida o‘zaro kuchli 

do‘stlik va sadoqat aks etadi, ular bir-biriga og‘ir damlarda yordam beradilar, qiyinchiliklarni 

birgalikda yengib o‘tadilar.  

O‘zbek xalq epik merosining eng yirik namunalaridan biri bo‘lgan “Go‘ro‘g‘li” 

turkumidagi dostonlar turkiy xalqlar folklorida keng tarqalgan epik an’ana sifatida ajralib 

turadi. Mazkur dostonlar turli hududlarda o‘ziga xos variantlarda saqlanib qolgan bo‘lib, ular 

orasida Xorazm baxshichilik maktabi alohida o‘rin tutadi. Xorazm baxshilari ijrosida doston 

nafaqat qahramonlik va adolat g‘oyalarini, balki jamiyatning ma’naviy-axloqiy qarashlarini, 

jumladan oilaviy munosabatlar, nasl davomiyligi, ota-onaga hurmat, er-xotin sadoqati va 

qarindoshlik birdamligi kabi qadriyatlarni ham aks ettiradi.  

MUHOKAMA. 

Folklorshunos olimlarning qayd etishicha, “Go‘ro‘g‘li” turkumidagi dostonlar turkiy 

xalqlarning tarixiy xotirasini saqlab qolgan epik tizim bo‘lib, unda qahramon shaxsiyati 

ko‘pincha uning nasl-nasabiga, oilaviy kelib chiqishiga va ajdodlar merosiga bog‘liq holda 

tasvirlanadi [7; B.120]. Shu sababli doston syujetida qahramonning tug‘ilishi, ota-bobolari va 

ularning taqdiri bilan bog‘liq epizodlar muhim o‘rin tutadi. Folklorshunos H. Zarifovning 

ta’kidlashicha, epik asarlarda ajdodlar sha’nini davom ettirish motivi qahramonning axloqiy 

burchini ifodalovchi muhim epik element hisoblanadi [8; B.210-211]. Xalq epik merosida ota-

onaga hurmat va ajdodlar xotirasini ulug‘lash muhim axloqiy tamoyillardan biri hisoblanadi. 

Etnografik tadqiqotlar shuni ko‘rsatadiki, baxshilar dostonlarni ko‘pincha to‘y marosimlari 

yoki xalq sayillarida ijro etganlar. Bu orqali yoshlar ongida oilaviy mas’uliyat va sadoqat 

g‘oyalari mustahkamlangan [9; B.240-242]. 

Xorazm madaniyatida xalfachilik san’ati ayollar folklorining muhim shakllaridan biri 

hisoblanadi. Xorazm xalfachilik san’ati ayollar ijodi bilan bog‘liq bo‘lib, unda oilaviy qadriyatlar 

emotsional va lirik shaklda ifodalanadi. Xalfalar tomonidan ijro etiladigan qo‘shiqlar asosan 

nikoh marosimlari bilan bog‘liq bo‘lib, ular kelin tushirish, kelin salom, beshik to‘yi kabi 

marosimlarda ijro etiladi. Xususan, xalfalar ijrochiligi asosan to‘ylarda “Toʻyga ijozat berish” 

qoʻshigʻi bilan boshlanib, “Xoʻsh galdingiz!” qoʻshigʻi bilan yakunlanadi. “Toʻyga ijozat turkumi 

qoʻshiqlariga” “Toʻylar muborak”, “Shu toʻy boʻlsin”, “Boring, boshlang, oʻnglar boʻlgʻoy 

toʻyingiz”, “Toʻy boshlar”, “Toʻy tabrigi”, kabilar kiradi. Ushbu qoʻshiqlarning mavzu qamrovi 

keng boʻlib, qudalashayotgan xonadonlarni tabriklash, toʻyni qutlash, toʻy egalarini toʻy 

taomlarini olqishlash, toʻyga kelgan mehmonlarni, qiz chiqarganlarni ta'rifu-tavsif etishga 

e'tibor qaratiladi. 

Zamonaviy etnologiya va madaniy antropologiya nuqtai nazaridan qaralganda, xalq 

san’ati jamiyatning ahloqiy me’yorlarini mustahkamlashga xizmat qiluvchi ijtimoiy institut 

sifatida ham talqin qilinadi [10]. Shu jihatdan Xorazm xalq san’atida oilaviy qadriyatlarning 

ifodalanishini o‘rganish mintaqaning madaniy antropologiyasini tadqiq etishda muhim ilmiy 

ahamiyat kasb etadi. Xorazm xalq san’atida “oila” tushunchasi faqat biologik yoki ijtimoiy birlik 

sifatida emas, balki ramziy-ma’naviy tizim sifatida namoyon bo‘ladi. Ushbu konseptsiya 

quyidagi semantik elementlar orqali ifodalanadi: nasl va davomiylik, sadoqat va mehr, hurmat 

va itoat va jamoaviy birdamlik. Mazkur elementlar xalq san’atining turli janrlarida turlicha 

badiiy shakllarda aks etadi. Masalan, dostonlarda bu g‘oyalar qahramonlik motivlari orqali 

berilsa, xalfachilikda lirik va marosimiy shaklda ifodalanadi. 

Xalfachilik repertuarida quyidagi mavzular keng uchraydi: kelinning ota uyidan chiqishi, 

yangi oilaga moslashuv, kelinlik burchlari, onalik va farzand tarbiyasi. Bu qo‘shiqlarda ayolning 

oiladagi o‘rni, sabr-toqat, sadoqat va mehr-muhabbat kabi qadriyatlar badiiy tarzda ifodalanadi 

[11; B.180]. Xususan, nikoh to‘yi marosimlarida qizni kuyov xonadoniga kuzatish jarayonida 

xalfalar tomonidan ijro etiladigan “Yor-yor” qo‘shig‘ida ona va farzand munosabatlariga oid 

shunday jumlalar bor:  

“Aytar qizni anasi, jonim bolam, yor-yor, 

Endi ketib borasan, oyim bolam yor-yor. 

Bu ayriliq Xudoni taqdiridur yor-yor, 

Taqdiringa tan barib shukr qilgin yor-yor.”[12] 

Yoki, kelinlarga tilak sifatida aytiladigan shunday jumlalar ham bor: 

“Qizil ro’mol rangidin yuzing bo‘lgay yor-yor, 

Shirin-shakar odobli so‘zing bo‘lgay yor-yor. 

Qo‘sha-qosha Quronxon, o‘g‘ling bo‘lg‘ay yor, 

Oltin qo‘shiq o‘ynagan qizing bo‘lgay yor-yor.”[13] 

Shuningdek, ona va qizning xayrlashuv  mazmunidagi she’riy misralari ham hech bir to’y 

ishtirokchisini befarq qoldirmaydi:  

“Kecha-kunduz yonimda sirdosh eding yor-yor,  

Og‘ir, yengil ishlarda qo‘ldosh eding yor-yor. 

Qadring manga kun-kundan o‘tarmakan yor-yor, 

Ayriliqni yarosi bitarmakan yor-yor” [14].   

Bu janrlarda oila konsepsiyasi ko‘proq ichki kechinmalar, psixologik holatlar va ramziy 

obrazlar orqali ifodalanadi. Shu sababli xalfachilikni oilaviy qadriyatlarning sub’ektiv (ichki) 

modeli deb baholash mumkin. 

Xorazmda to‘y marosimlari xalq san’atining muhim sahnasini tashkil etadi. To‘y 

jarayonida ijro etiladigan qo‘shiqlar, laparlar va raqslar yosh oilaga baxt tilash, kelin va kuyovga 

ijtimoiy maslahatlar berish kabi vazifalarni bajaradi. Masalan: “Kelin salom”, qo‘shiqlari, “Yor-

yor”, to‘y laparlari, marosimiy raqslar bu jarayonning muhim tarkibiy qismi hisoblanadi. 

Masalan: 

“Yeg‘lama qiz, yeg‘lama, yuvongaysan, yor-yor,  

O‘g‘lim, qizim ko‘p bo‘ldi dab, quvongaysan yor-yor.”  

Yoki: 

“Oltin oshiq o‘ynagan o‘g‘ling bo‘lg‘ay yor-yor,  

Kumush qoshiq o‘ynagan qizing bo‘lgay yor-yor” [15] kabi ezgu tilaklar bilan 

kuylanadigan oilaviy mazmundagi “Yor-yor”lar shular jumlasidandir. Etnografik ma’lumotlarga 

ko‘ra, bunday ijrolar yosh oilani jamiyatga tanishtirish va ularni ijtimoiy tizimga kiritish 

funksiyasini ham bajaradi. 

XULOSA.  

Xorazm xalq san’ati ko‘p asrlar davomida xalqning ijtimoiy hayoti, urf-odatlari va 

ma’naviy qadriyatlarini aks ettiruvchi muhim madaniy tizim bo‘lib kelgan. Baxshichilik, 

xalfachilik, maqom ijrochiligi va marosimiy qo‘shiqlar orqali oila, nikoh, sadoqat, ota-ona 

hurmati va farzand tarbiyasi kabi qadriyatlar badiiy obrazlarda ifodalanib, avloddan avlodga 

yetkazilgan. Shu jihatdan Xorazm xalq san’ati jamiyatda oilaviy qadriyatlarni mustahkamlash, 

yosh avlodni ma’naviy-axloqiy ruhda tarbiyalash va milliy madaniy merosni saqlashda muhim 

ijtimoiy institut sifatida faoliyat yuritib kelmoqda. 

